
Numri i lëndës: 2018:026040 

Datë: 05.01.2021 

Numri i dokumentit:     01387657 

                                                                              PKR.nr.132/2020 

GJYKATA THEMELORE NË PRIZREN - DEPARTAMENTI I KRIMEVE TË 

RËNDA, kryetarja e trupit gjykues Teuta Krusha, me pjesëmarrjen e sekretares juridike Myrvete 

Përdibuka procesmbajtëse, në lëndën penale kundër të pandehurit D.H., nga Prizreni, me numër 

personal .........., për shkak të veprës penale mbajtja në pronësi, kontroll ose posedim të 

paautorizuar të armëve nga neni 374 par.1 të Kodit Penal të Republikës së Kosovës 04/L-082 

(KPRK), inicuar në bazë të aktakuzës së Prokurorisë Themelore në Prizren – Departamenti i 

Krimeve të Rënda, nën numrin PP/II.nr.2165-1/2017 të datës 11.06.2018, pas mbajtjes së 

shqyrtimit fillestar – seancës së dytë, në prani të prokurorit të shtetit Ervehe Gashi dhe të 

pandehurit, me datë 30.11.2020 morri këtë:  

   

A K T V E N D I M 

 

 HUDHET aktakuza e Prokurorisë Themelore në Prizren – Departamenti i Krimeve të 

Rënda nën numrin PP/II.nr.2165-1/2017 të datës 11.06.2018, në pajtim me nenin 253 par.1 nën 

par.1.4 të KPPK, ushtruar ndaj të pandehurit D.H., nga Prizreni, me numër personal .........., sepse 

nuk ka prova të mjaftueshme për dyshimin e bazuar mirë se i pandehuri ka kryer veprën penale 

mbajtja në pronësi, kontroll ose posedim të paautorizuar të armëve nga neni 374 par.1 të Kodit 

Penal të Republikës së Kosovës 04/L-082 (KPRK) dhe pushon procedura penale. 

 

Shpenzimet e procedurës penale bien në barrë të mjeteve buxhetore të kësaj gjykate.  

 

A r s y e t i m 

 

 Prokuroria Themelore në Prizren – Departamenti i Krimeve të Rënda, ka parashtruar 

aktakuzë nën numrin PP/II.nr.2165-1/2017 të datës 11.06.2018, ndaj të pandehurit D.H., nga 

Prizreni, me numër personal 1171509960, për shkak të veprës penale mbajtja në pronësi, kontroll 

ose posedim të paautorizuar të armëve nga neni 374 par.1 të Kodit Penal të Republikës së 

Kosovës 04/L-082 (KPRK). 

 

 Kryetarja e trupit gjykues pas pranimit të shkresave të lëndës dhe pas kontrollimit të 

aktakuzës, me datë 27.10.2020, ka caktuar shqyrtimi fillestar në të cilën seancë, pas leximit dhe 

elaborimit të aktakuzës nga ana e prokurorit të shtetit, i pandehuri nga gjykata kërkoi të gjitha 

shkresat e lëndës në mënyrë që të përgatitet për seancën e radhës. Seanca e dytë e shqyrtimit 

fillestar është caktuar në afat ligjor dhe atë pas 30 ditsëve. Të pandehurit gjykata i dorëzoi të 

gjitha shkresat e lëndës dhe këshilloi në pajtim me nenin 249 të KPPK, të paraqet prova të reja 

të cilat shkojnë në favor të mbrojtjes, të parashtroj kundërshtim në provat ekzistuese, të arsyetoj 

kundërshtimin dhe të parashtroj kërkesë për hedhjen e aktakuzës në pajtim me nenin 250 të 

KPPK. 

 

 Seanca e dytë e shqyrtimit fillestar është mbajtur me datë 30.11.2020, ku i pandehuri 

D.H.,, është deklaruar lidhur me provat në të cilat mbështetet aktakuza e prokurorit të shtetit. I 

pandehuri po ashtu theksoi se ditën kritike pas kontrollimit të veturës së nënës së tij, nga ana e 

zyrtarëve të policisë, është gjetur një shufër gome, një brisk dhe një pepër sprej, të cilat nuk janë 

përdorë nga ana e pandehurit dhe po ashtu nuk janë mjete të rrezikshme ashtu siç është 

parashtruar në përshkrimin faktik të aktakuzës. I pandehuri po ashtu shtoi se me profesion është 

punëtor i sigurimit fizik nga vitit 2003 dhe punon në PTK – Njësia në Prizren, kështu që gjatë 

punës së tij në këtë detyrë kohë pas kohe shkon në fshatin Llokvicë Komuna e Prizrenit dhe me 

veti merë këtë sprej me qëllim të sigurimit personal, sepse në fshat ka shumë kafshë të egra, 

zakonisht ka ari, ashtu që për mbrojtje personale e mban sprejin me veti, vetëm në rast kur ka 

nevojë, respektivisht kur zyrtarët e PTK, stacionojnë dhe detyrojnë të shkoj në fshatin Llokvicë, 

pasi që aty gjenden asetet e PTK, antenat, kështu si punëtor për sigurimin fizik e marr me veti. 

Andaj duke u bazuar në këto rrethana nga gjykata kërkoi që aktakuzën e prokurorit të shtetit të 

hedh si të pabazuar në ligj, pasi që nuk ka prova me të cilat vërtetohet se është kryes i veprës 

penale, mbajtja në pronësi, kontroll ose posedim të paautorizuar të armëve nga neni 374 par.1 të 

Kodit Penal të Republikës së Kosovës 04/L-082 (KPRK).  

 

 Prokurori i shtetit në tërësi e kundërshtoi pretendimet e pandehurit dhe kërkesën për 

hedhjen e aktakuzës, po ashtu theksoi nëse bazohet në ligjin për armë të Republikës së Kosovës, 

në kapitullin në të cilën fletë për kategorizimin e armëve, në kategorinë - armë zjarrit të ndaluara 

për civil si përdorues të fundit konsiderohen edhe armët kimike. Ndërsa në nenin 2 të këtij ligji, 

në pikën 1.19 përcaktohet si armë për përdorim të gjësendeve kimike konsiderohen të gjitha llojet 

e armëve apo të mjeteve të tjera të cilat nën shtypjen e barotit ose të gazrave që përhapen në një 

drejtim gaz iritues e që ka ndikimin në shëndetit e njeriut, që në fakt tek i pandehuri policia ka 

hasur në posedim “paper sprej”, cili konsiderohet gaz iritues që ka ndikim në shëndetin e njeriut. 

Andaj propozoi gjykatës që kundërshtimin e pandehurit dhe propozimin për hedhjen e aktakuzës 

të refuzon dhe të merr vendim për fillimin e shqyrtimin kryesor. 

 

Kryetarja e trupit gjykues gjatë përgatitjes për shqyrtimin fillestar si edhe në seancë, sipas 

detyrës zyrtare e analizoi aktakuzën e prokurorit të shtetit dhe të gjitha provat e sidomos ato 

materiale të cilat duhet të jenë pjesë e shkresave të lëndës, në të cilat mbështetet aktakuza si dhe 

vlerësoi edhe përshkrimin faktik dhe cilësimin juridik të aktakuzës, ku përshkruhen veprimet 

inkriminuese të pandehurit, për veprën penale mbajtja në pronësi kontroll ose posedim të 

paautorizuar të armëve nga nenin 374 par.1 të Kodit Penale të Republikës së Kosovës 04/L-082 

(KPRK). Sipas bindjes së gjykatës aktakuza nuk është e bazuar në ligj, sepse prokurori i shtetit 

në rastin konkret nuk ka përpiluar aktakuzën në pajtim me nenin 241 të KPPK, nuk ka vlerësuar 

në mënyrë objektive provat të cilat do të arsyetonin dyshimin e bazuar mirë se i pandehuri ka 

kryer veprën penale. Prokurori i shtetit është i obliguar që aktin akuzues ta përpiloj në pajtim me 

ligjin, ashtu që të kushtoj kujdes përshkrimit faktit, të përfshijë elementet qenësore të veprës 

penale dhe në këtë drejtim të bëjë edhe kualifikimin juridikë të veprës penale e cila duhet të jetë 

në pajtim me Kodin Penal të Republikës së Kosovës dhe pastaj të njëjtin të arsyetoj me prova 

valide. Në këtë kontekst gjykata pas vlerësimit të aktakuzës ka ardhur në përfundim se të njëjtës 

i mungon elementi thelbësor i veprës penale dhe atë objekti i veprës penale siç theksohet “shufra 

gome, një thikë dhe një pepër sprej” të cilat janë cekur në përshkrimin faktik, nuk mund të 

qëndrojnë pasi që sipas ligjit mbi armët të njëjtit nuk konsiderohen armë, aq më pak paper spreji 

të konsiderohen armë kimike ashtu siç pretendon prokuroria, duke u mbështetur në nenin 2 par.1 

nën par.1.19 të Ligjit për Armë 05/L-022. Nga ky nen në të cilën thirret prokurori i shtetit del se 

“Armë për përdorimin e agjentëve kimik” në këtë grup të armëve bëjnë pjesë të gjitha llojet e 

armëve apo të mjeteve të cilat në shtypje të barotit ose të gazrave që përhapin në një drejtim gaz 

iritues e që ka ndikim në shëndetin e njeriut, që në fakt në rastin konkret nuk kemi të bëjmë me 

një armë të tillë që vepron në shtypjen e barotit ose të gazrave që përhapin gaz iritues që ka 

ndikim në shëndetin e njeriut, por kemi të bëjmë me një “peper sprej” që në vete nuk ka fare 

barot e as gaz iritues, ashtu siç kërkon dispozita ligjore. Andaj duke pasur parasysh përkufizimet 

ligjore dhe shkresat e lëndës del se në veprimet e pandehurit nuk formohen elementet e veprës 

penale mbajtja në pronësi kontroll ose posedim të paautorizuar të armëve nga nenin 374 par.1 të 

Kodit Penale të Republikës së Kosovës 04/L-082 (KPRK), me të cilën ngarkohet. Prandaj në 

situatën e krijuar pasi që mungojnë elementet qenësore të veprës penale dhe nuk ka dyshim të 

bazuar mirë se i pandehuri të ketë kryer veprën penale, në kuptim të nenit 253 par.1 nën par.1.4 

të KPPK, aktakuza e prokurorit të shtetit është hedhur dhe ka pushur procedurën penale ndaj të 

pandehurit. 

 

 Vendimi mbi shpenzimet e procedurës penale është marrë në kuptim të nenit 453 par.4 

të Kodit të Procedurës Penale të Republikës së Kosovës. 

 

Nga arsyet e cekura më lartë në bazë të nenit 253 par.1 nën par.1.4 të KPPK u vendos si 

në dispozitiv të këtij aktvendimi. 

 

GJYKATA THEMELORE PRIZREN  

 DEPARTAMENTI I KRIMEVE TË RËNDA   

2018:026040 - 30.11.2020 

 Procesmbajtësja                                                                              Kryetarja e trupit gjykues  

Myrvete Përdibuka                                                                                               Teuta Krusha  

 

 

 

UDHËZIM JURIDIK: Kundër këtij aktvendimi, pala e pa kënaqur ka të drejtë ankese në afat 

prej 5 (pesë) ditëve pas marrjes së të njëjtit, Gjykatës së Apelit në Prishtinë.                              

 

 

 

 

 

 

 

 

 

 

 

 

 

 

 


